
Ka ʻŌlelo Hoʻolauna  
 

Kuʻi ka hekili, ua ka ua, kaikoʻo ka moana, waikahe ka ʻāina, ʻōlapa ka uila, uhi ka noe, 

piʻo ke ānuenue, kū ka pūnohu i ka moana. ʻO ia kekahi mau hōʻailona kupaianaha e kupu i ke 

ao kūlohelohe i ka manawa o kekahi hanana ʻano nui, ke kū ʻana mai o kekahi aliʻi/akua, ka 

nohona o kekahi ʻeʻepa, a pēlā aku. E ka mea heluhelu, i ka wā mua, he mea ʻano nui ka 

hoʻomaopopo ʻana i ia mau hōʻailona Hawaiʻi. Eia naʻe, e koliʻi aʻe ana ia ʻike Hawaiʻi kuʻuna i 

ka noe o ka wā i hala ma muli o ka hana ʻino a ʻAmelika a me kā kākou kaila nohona o kēia au 

ʻenehana. Paʻahana kākou i kā kākou paʻahana, a no laila, aia ka pono ʻo ka mālama ʻana i ka 

ʻike Hawaiʻi kuʻuna o nā kūpuna. 

I ka wā kahiko, he hōʻailona ʻano nui ke ānuenue no ka poʻe Hawaiʻi o kēia pae ʻāina nei. 

Unuhi ʻia e nā kāhuna kilokilo, nā kāula, a me nā makaʻāinana kekahi. He mau huaʻōlelo 

laulā/māmalaʻōlelo ko ka ʻōlelo Hawaiʻi no ke ānuenue, ʻo ia hoʻi, ʻaʻole pili pono ia mau 

huaʻōlelo laulā/māmalaʻōlelo me kekahi ʻano ānuenue kikoʻī, penei:  

1. Ke Ānuenue: ʻO kēia ka huaʻōlelo laulā maʻamau e hoʻohana ʻia no nā ʻano lihi a pau i 

kēia manawa.1 ʻAʻole pili pono ia me kekahi ʻano ānuenue kikoʻī. 

2. Ka Lihi: Wahi a ka puke wehewehe a Andrews,2 ʻo ka lihi, ʻo ia nō ke ānuenue. ʻAʻole 

pili pono ia me kekahi ʻano ānuenue kikoʻī. 

3. Ka Mākole: ʻO ia ka inoa Hawaiʻi kahiko no ke ānuenue i lohe pinepine ʻia i ka wā 

kahiko, akā, kākaʻikahi loa kona hoʻopuka ʻia ʻana i kēia mau lā.3 ʻO ka mea maʻamau, i 

kēia mau lā, pili nō kēia me ka pō, ʻo ia hoʻi, he Pō Mākole.4  

4. Ke Ao Akua: He ʻōlelo hoʻohālike kēia māmalaʻōlelo no ke ānuenue. ʻO ia hoʻi, he ao i 

hoʻopā ʻia e ke akua. ʻAʻole pili pono ia me kekahi ʻano ānuenue kikoʻī.5 

5. Ka Hakaʻula a Kāne: He ʻōlelo hoʻohālike nō hoʻi kēia māmalaʻōlelo no ke ānuenue. 

Wahi a Pukui/Elbert, he inoa kēia i paʻa i kekahi mele, no laila, aʻole pili pono ia me 

kekahi ʻano ānuenue kikoʻī.6 He ʻōlelo noʻeau nō hoʻi kēia māmalaʻōlelo, a pili i kekahi 

ānuenue nona nā waihoʻoluʻu ʻula he nui.7  

 
1 Wehewehe Wikiwiki. Ke Kulanui o Hawaiʻi ma Hilo. n.d. https://hilo.hawaii.edu/wehe/. (Pukui-Elbert). 
2 Ibid (Andrews). 
3 ʻIke ʻole ʻia ka mea kākau, "Haina Nane." Ka Nupepa Kuokoa, Kepakemapa 2, 1910: 5. 
4 Wehewehe Wikiwiki. Ke Kulanui o Hawaiʻi ma Hilo. n.d. https://hilo.hawaii.edu/wehe/. (Pukui-Elbert). 
5 Ibid. 
6 Ibid. 
7 Mary K. Pukui, ʻŌlelo Noʻeau. Honolulu, HI: Ka Paʻi Palapala a ka Hale Hōʻikeʻike o Kamehameha, 1983. #415. 

Eia kekahi, he mau huaʻōlelo kikoʻī ko ka ʻōlelo Hawaiʻi no ke ānuenue. Pili ia mau 

huaʻōlelo kikoʻī me nā ʻano ānuenue kikoʻī. Ua ʻike ʻia nō nā ʻano ānuenue kikoʻī he iwakālua a 

ʻoi e ke kanaka maoli i ka wā ma mua.  

Hiki ke loaʻa kekahi mau laʻana ʻōlelo noʻeau, e laʻa: ʻŌnohi ʻula i ka lani, ʻo ia kekahi 

hapa ānuenue,8 Ke kau mai nei ka mākole, he hōʻailona ia i ka nānā ʻana a kou ʻaumakua.9 Hala i 

ke ala koʻiʻula a Kāne, ʻōlelo ʻia e pili ana i kekahi kanaka i make.10	 
He palapala noi kēia no kaʻu papahana ʻimi noiʻi laeoʻo ʻo ʻŌʻili Ke Ao Akua. ʻO ia hoʻi 

nā ʻano ānuenue e ʻōʻili pinepine aʻe i ka lewa o Hawaiʻi nei. No ia papahana nei, e ʻimi, 

hōʻiliʻili, a hoʻāʻo ka mea kākau e hoʻomaopopo a wehewehe aku i nā ʻano ānuenue like ʻole, ʻo 

ia hoʻi ko lākou hiʻohiʻona, ka manawa a me ke kūlana i ka lewa e ʻōʻili ai, ko lākou mau 

hōʻailona, a me ka pilina o ka ʻike ānuenue Hawaiʻi kuʻuna me ka ʻike ānuenue ʻepekema o kēia 

wā nei.  

Ka mole o kēia papahana  
 
 ʻO ke oli ʻo He Mele No Kāne ka mea i hoʻoulu i ka hoihoi ma loko oʻu i ke ānuenue, a 

ʻo ia ka mole o kaʻu noiʻi. Ma loko o ka paukū ʻehā, oli ʻia he mau ʻano ānuenue, ʻo ia hoʻi, ke 

ānuenue, ka pūnohu, ka uakoko, penei: 

E ui aku ana au iā ʻoe, 
Aia i hea ka wai a Kāne? 

Aia i kai, i ka moana, 
I ke kualau, i ke ānuenue, 
I ka pūnohu, i ka uakoko, 

I ka ʻālewalewa; 
Aia i laila ka wai a Kāne.11 

 

 
8 Ibid, #2522. 
9 Ibid,  #1740. 
10 Wehewehe Wikiwiki. Ke Kulanui o Hawaiʻi ma Hilo. n.d. https://hilo.hawaii.edu/wehe/. (Pukui-Elbert). 
11 Kaleikoa Kaʻeo, "HWST 205." Nā ʻōlelo wehewehe papa - He mau oli. Kahului, 2016. 

Ma muli o kaʻu aʻo ʻana mai i ia oli, ulu aʻela ka nīele ma loko oʻu, a e hāpai ʻia ana nō hoʻi 

kekahi mau nīnau e pili ana i nā ʻano ānuenue. ʻEhia ʻano ānuenue e ʻike ʻia? ʻO wai nā inoa o ia 

mau ʻano ānuenue a pau? He aha ko lākou ʻōiwi? Pehea e ʻōʻili ai kēia mau ʻano ānuenue ma ka 

ʻaoʻao Hawaiʻi? He aha ko lākou hōʻailona? Ma muli o ia mau nīnau, kupu kekahi manaʻo ma 

loko oʻu, e ʻimi naʻauao paha au i nā hāʻina.  

He mau wae huaʻōlelo ʻana 
 

I hōʻike ʻano i nā ānuenue like ʻole a me ko lākou hiʻohiʻona, aia ka pono ʻo ke koho ʻana 

i kekahi huaʻōlelo kūpono. ʻO ka mea mua, he aha ka huaʻōlelo kūpono loa? ʻO ia ke ʻano 

ānuenue a i ʻole ka inoa ānuenue? Malia paha, like a like ia mau huaʻōlelo ānuenue. No laila, ua 

noiʻi i ka papakilo database no ka hoʻohana ʻia ʻana o ia mau huaʻōlelo. Eia kā, ʻo ka hapa nui 

loa, hoʻopuka ʻia ke ʻano ānuenue (ma loko o 58 ʻatikala), a hapa iki ka hoʻopuka ʻia ʻana o ka 

inoa ānuenue (ma loko o 6 ʻatikala).12 He mau laʻana no ka hoʻopuka ʻia ʻana o ke ʻano ānuenue 

ma loko o kahi mau moʻolelo, ʻo ia ka moʻolelo o Kihapiilani a me ke kaʻao o Hainakolo, penei: 

“...akahi no oia a ike i keia ano anuenue e kau ana ma kona hale.” 13 Eia kekahi, ma loko o kā 

Nāwahī ʻatikala, ua hoʻopuka ʻia ke ʻano ānuenue no ka hōʻike ʻano ʻana i nā ānuenue ʻo 

Luakālai, ʻo Luahoana, a me kekahi ʻano ʻē aʻe, penei: “...oia ka manawa e ike ia aku ai na 

Pioanuenue hapa poai o na ano (anuenue) like ʻole a pau loa.” Hoʻopuka ʻia ka inoa ānuenue no 

ka hōʻike ʻano ʻana i nā piʻo he ʻelua o ke ānuenue pālua, penei: “Ua mau no ka ike pinepine ana 

o na pioanuenue palua i kapaia, (1) Ka Pio-Moi; oia ka pioanuenue ma loko; a me (2) Ka Pio 

Alii; oia hoi ka pioanuenue mawaho.”14 No laila, no kēia papahana laeoʻo, e hoʻohana ʻia ke 

 
12 Papakilo Database. OHA. n.d, www.papakilodatabase.com. 
13 Moses Manu, "Ka Moolelo o Kihapiilani." Ka Nupepa Kuokoa, Malaki 29, 1884: 1. 
      ʻIke ʻole ʻia ka mea kākau, "He Kaao Hawaii no Hainakolo." Ke Aloha Aina, Malaki 3, 1900: 6. 
14 Iosepa Nāwahī, "Ke Ānuenue a me Ka Luakalailani." Ka Leo o ka Lāhui, Mei 24, 1893: 2-3. 

ʻano ānuenue, eia naʻe, e hoʻohana ʻia ka inoa ānuenue no nā piʻo ʻelua o ke ʻano ānuenue ʻo 

ānuenue pālua. 

Aia ka pono ʻo ka hoʻopuka ʻana i kekahi mau huaʻōlelo no ka hōʻike ʻano ʻana i ka 

wehewehe ʻia ʻana o nā ānuenue e nā mea nānā like ʻole. ʻO hōʻailona ka huaʻōlelo e hoʻopuka 

pinepine ʻia, a kohu like paha me ka huaʻōlelo ʻo ʻōuli. I kekahi manawa, hoʻopuka ʻia kekahi 

wānana ma muli o kahi ʻōuli. ʻO kekahi mau moho huaʻōlelo no ka wehewehena i ka ʻōʻili ʻana 

o ke ānuenue, ʻo ia ka māpumanaʻo a i ʻole ke kaona. He huaʻōlelo hou ka māpumanaʻo, a ʻaʻole 

i hoʻopuka ʻia ia e pili ana i ke ānuenue ma loko o nā kūmole kuʻuna. ʻO ke kaona, kūpono paha 

ia, a he kaona paha ko nā ānuenue like ʻole ma loko o kekahi mau mele. Eia naʻe, ʻaʻole i 

hoʻopuka ʻia i ka pōʻaiapili o ke ānuenue ma loko o nā kūmole kuʻuna. No laila, no kēia 

papahana, e hoʻopuka wale ʻia nō nā huaʻōlelo ʻo ka hōʻailona, ka ʻōuli, a me ka wānana e pili 

ana i ka ʻōʻili ʻana o ke ānuenue. 

I ka wā i hala, kūkulu ʻia ka lani i kekahi mau māhele. He aha ka huaʻōlelo kūpono loa no 

ka wehewehe ʻana ia mau māhele? He ʻekolu moho paha, ʻo ia ka māhele, ke kāʻei a i ʻole ka 

pōʻai. Ua hoʻopuka ʻo Malo lāua ʻo Kamakau i ka hua ʻōlelo pōʻai.15 No laila, ʻo ia ka huaʻōlelo 

e hoʻopuka ʻia no kēia papahana 

He mau kuanaʻike ʻano nui  
 

 
15 David Malo, The Moʻolelo Hawaiʻi of David Malo, Ka ʻŌlelo Kumu. Hoʻoponopono ʻia e Jeffrey Lyon. Vol. 1. 
Honolulu,  HI: Ka Paʻi Palapala a ke Kulanui o Hawaiʻi a me Ka Paʻi Palapala a ka Hale Hōʻikeʻike o Kamehameha, 
1838, 2020. 139. 
      Samuel Kamakau, "Ka Moolelo Hawaii." Ke Au Okoa, Nowemapa 4, 1869: 1. 

He aha ia mea he kuanaʻike? ʻO ke kuanaʻike o kekahi lāhui ke ʻano e maopopo ai ka 

honua iā lākou.16 ʻO ia hoʻi, ko lākou nānā honua, a i ʻole ko lākou ʻaoʻao. Ma loko o ia 

kuanaʻike, aia nā mea a pau nāna e kūkulu i ko lākou ʻoiaʻiʻo. ʻO ia hoʻi, nā mea mahuʻi, ke ʻano 

manaʻo, nā loina, ka lawena pono, ka pilina me ka honua, nā mea waiwai, a pēlā aku.  

ʻO ke kuanaʻike e pili ana i ke ao kūlohelohe a me ʻano ānuenue, ʻOkoʻa ka Hawaiʻi, 

ʻokoʻa ka haole. Lehulehu nō nā mea kuanaʻike ʻokoʻa ma waena o ia mau lāhui he ʻelua, a hiki 

paha ke wehewehe ʻia nā ʻokoʻa e nā moʻomeheu a me nā loina.17 Wahi a ke kuanaʻike haole, ʻoi 

aku ke kūlana o ke kanaka ma mua o ko nā mea ola ʻē aʻe a pau. Wahi a ke kuanaʻike Hawaiʻi, 

he lālā wale nō ke kanaka no ke ao kūlohelohe. Hiki ke ʻike ʻia ia mau kuanaʻike ma loko o 

Pakuki 1 o luna aʻe nei. 

Ua nele paha ke kuanaʻike haole i ka hoʻomaopopo ʻole ʻana i ka waiwai o nā ʻano 

ānuenue like ʻole. Hoʻokahi wale nō huaʻōlelo ko ka ʻōlelo haole no nā ʻano ānuenue a pau, ʻo ia 

hoʻi rainbow. Eia kekahi, maopopo ke ānuenue i ke kanaka ʻepekema ma o ke kālaikūlohea wale 

 
16 Michael Kearney, Worldview. Novator, CA: Chandler and Sharp Publishers, Inc, 1984, 41. 
17 Michael Agar, Language Shock. New York, NY: William Morrow and Company, Inc, 1994, 20. 

Pakuhi 1: ʻOkoʻa nā Kuanaʻike Ao Kūlohelohe 

nō. Maopopo ka ʻōʻili ʻana o ke ānuenue i ka Hawaiʻi, he hana na ke akua, a he mau hōʻailona 

hohonu. Ma loko o kaʻu palapala noiʻi laeoʻo, e hōʻike ʻia kekahi manaʻo o ka Hawaiʻi a me ka 

ʻepekema komohana e pili ana i ke ānuenue. 

Nā Nīnau Noiʻi 
 

Aia kauwahi hōʻike ʻano pōkole o nā ʻano ānuenue like ʻole ma loko o nā puke 

wehewehe, kekahi mau kūmole ʻē aʻe, a maopopo paha i kekahi mau kupuna. Eia naʻe, ʻo ka 

pilikia, ʻaʻole hiki ke loaʻa kahi palapala kumu e hōʻike ʻano ana i nā ʻano ānuenue a pau. No 

laila, aia ka pono ʻo ka hoʻomaopopo ʻana i mea kikoʻī e pili ana i nā ʻano ānuenue a pau i mea e 

mālama ai i kēia ʻike Hawaiʻi kuʻuna. No laila, eia nā nīnau noiʻi no kēia papahana laeoʻo: 

1. He aha nā hiʻohiʻona o nā ʻano ānuenue like ʻole? 
2. Ma ka pōʻai lewa hea e ʻōʻili ai nā ʻano ānuenue like ʻole? 
3. I nā manawa hea e ʻōʻili ai nā ʻano ānuenue likeʻole? 
4. He aha nā hōʻailona, nā ʻōuli, a me nā wānana o nā ʻano ānuenue like ʻole? 
5. Pehea e hoʻohālikelike ai ka ʻike ānuenue Hawaiʻi kuʻuna me ka ʻepekema komohana o 

kēia au hou? 

Nā Pahuhopu Papahana Noiʻi 
 

ʻO nā pahuhopu nui o kēia papahana, ʻo ia ka hoʻomaopopo ʻana i nā mea he nui e pili 

ana i nā ʻano ānuenue a pau. ʻO ia hoʻi, ka ʻohiʻohi ʻana a me ka palapala ʻana i kekahi mau kiʻi, 

kekahi mau hōʻike ʻano, a me kekahi mau ʻōuli/hōʻailona o nā ʻano ānuenue i ʻike ʻia i ka wā 

kahiko. I kēia manawa, ke nānā i ka lewa a nānā i kekahi hunahuna ānuenue, kekahi hapa piʻo, a 

i ʻole kekahi ānuenue pālua, ʻaʻole hiki ke loaʻa kekahi kumu no ka hoʻomaopopo ʻana i ke ʻano, 

a me ka hōʻailona/ʻōuli o ia ānuenue i ke kuanaʻike Hawaiʻi. No laila, eia nā mea e kō ai i ka 

pahuhopu nui: 

1. E wehewehe i nā hiʻohiʻona o nā ʻano ānuenue like ʻole. 
2. E wehewehe i ka pōʻai lewa o nā ʻano ānuenue like ʻole e ʻōʻili ai. 
3. E wehewehe i nā manawa o nā ʻano ānuenue like ʻole e ʻōʻili ai. 
4. E wehewehe i nā hōʻailona, nā ʻōuli, a me nā wānana o nā ʻano ānuenue like ʻole. 

5. E hoʻohālikelike i ka ʻike ānuenue Hawaiʻi kuʻuna me ka ʻepekema komohana o kēia au 
hou. 

 
No nā hiʻohiʻona o nā ʻano ānuenue like ʻole e ʻōʻili i ka lewa 
 
 ʻOkoʻa nā hiʻohiʻona o nā ʻano ānuenue like ʻole. ʻŌʻili pinepine he ānuenue piha nunui, 

a ʻōʻili pinepine nō hoʻi he ānuenue hapa iki. No ka ʻike Hawaiʻi, he mea nui ka palapala ʻana a 

me ka mālama ʻana i nā kiʻi o nā ʻano ānuenue like ʻole. No laila, ʻo ka pahuhopu; e hōʻoia a 

hoʻolikelike ʻia nā kiʻi ānuenue me kōna ʻano.  

No ka pōʻai lewa o nā ʻano ānuenue like ʻole e ʻōʻili ai  
 

Ma loko o kā Basham palapala noiʻi laeoʻo, hoʻopuka ʻia ke ʻano nui o ka hōʻike ʻana i ka 

pōʻaiapili laulā a puni ke kumuhana kikoʻī. He pepa ia e pili ana i nā mele lāhui, mele kūpaʻa, 

mele kūʻē a me nā mele aloha o nā kānaka maoli.18 ʻO ka pahuhopu nui o ia palapala ka 

wehewehe ʻana aku i nā mele lāhui i paʻi ʻia i ka makahiki 1893, eia naʻe, ʻaʻole i hoʻohāiki wale 

ʻia nō ka palapala ma ia makahiki. Wahi a ka mea kākau; he waiwai a koʻikoʻi nā mele lāhui no 

ka hoʻomaopopo pono ʻana i ka moʻolelo Hawaiʻi. No laila, ua hōʻike pōkole ʻia ka moʻolelo 

Hawaiʻi o ka wā ma mua a me ka pilina o ia moʻolelo me nā mele o nā Kānaka Maoli. 

Wehewehe ʻia ia moʻolelo mai ka hoʻokumu honua (ʻo ia hoʻi, ke Kumulipo) a i ka makahiki 

1898 (ʻo ia ka hoʻohui ʻāina). Maopopo i ka mea kākau ka waiwai o ka hōʻike ʻana i ka pōʻaiapili 

mōʻaukala holoʻokoʻa a puni ka makahiki āna i noʻonoʻo pono ai, ʻo ia hoʻi ka makahiki 1893. E 

like me kēlā, no kēia papahana noiʻi laeoʻo, aia ka pono ʻo ka wehewehe ʻana i ka pōʻaiapili o nā 

ʻano ānuenue a pau e ʻōʻili ai. ʻOiai, ʻōʻili ke ānuenue i ka lewa, aia ka pono ʻo ka hoʻomaopopo 

ʻana i ke ʻano a ka Hawaiʻi e kūkulu ai i ka lewa. No laila, ʻo nā pahuhopu o kēia māhele, ka 

wehewehe ʻana i nā inoa o nā pōʻai lewa, nā kahiki o ka lā, a me ka pōʻai lewa o nā ʻano ānuenue 

 
18 J.J. Leilani Basham, He Puke Mele Lāhui: Nā Mele Kūpaʻa, Nā Mele Kūʻē a me Nā Mele Aloha Kānaka Maoli. 
Palapala Noiʻi Laeoʻo, Ke Kulanui o Hawaiʻi Mānoa, 2002. 

e ʻōʻili ai, a e hoʻohālike i ka ʻike ʻepekema me ka ʻike Hawaiʻi kuʻuna e pili ana i nā ʻano 

ānuenue. 

Wahi a ka Edith Kanakaʻole foundation, kūkulu ʻia ka ʻike Hawaiʻi kuʻuna ma loko o 

ʻekolu māhele naʻauao, ʻo ia hoʻi, ʻo Papahulilani, ʻo Papahulihonua, a ʻo Papanuihānaumoku.19 

No ka Papahulilani ka lewa, a i ka wā kahiko, ua kaulona ʻia aʻe nō nā mea o ka lewa e nā kilo, 

nā kāhuna, a me nā makaʻāinana kekahi. Eia kekahi, wahi a Malo a me Kamakau, ua kūkulu ʻia 

aʻe ka lewa i kekahi mau pōʻai i mea e maopopo ai i nā mea e kupu pinepine ma luna o ka honua, 

ʻo ke ao ʻoe, ka ua ʻoe, ke ānuenue ʻoe, a pēlā aku.20 Wahi nō hoʻi a Malo, ua kūkulu ʻia nō hoʻi 

ka neʻe ʻana o ka lā ma kekahi kūlana, ʻo ia hoʻi nā kahiki.  

 ʻŌʻili ke ānuenue ma loko o nā pōʻai lewa. Kaukaʻi ka ʻōʻili ʻana ma ke ʻano ānuenue a 

me ke kahiki o ka lā. E mahuʻi ʻia ke kiʻekiʻe o nā pōʻai lewa e ka mea kākau, a e mahuʻi ʻia nō 

hoʻi ke kiʻekiʻe o nā ʻano ānuenue a me nā pōʻai lewa e ʻōʻili pinepine ai. 

No nā manawa o nā ʻano ānuenue likeʻole e ʻōʻili ai  
 
 Wahi a ka ʻepekema komohana, kaukaʻi ka ʻōʻili ʻana o ke ānuenue i ke kūlana o ka lā i 

ka lewa, ka nui pololei o nā huna wai ma loko o ke aouli, a aia ka pono ʻo ke kau ʻana o ka lā ma 

hope o ka mea nānā. Eia nō naʻe, nui paha nā laʻana ma loko o nā moʻolelo Hawaiʻi kuʻuna o ka 

ʻōʻili ʻana o kahi ʻano ānuenue i kekahi manawa ʻē aʻe, a e kūʻē ana i ka ʻike ʻepekema 

komohana. E laʻa ka ʻōʻili ʻana o kahi pūnohu a me kahi piʻo ānuenue piha i ka manawa like.21 

 
19 Edith Kanakaʻole Foundation, Papakū Makawalu. 2017, 
http://edithkanakaolefoundation.org/papakuMakawalu.php. 
20 David Malo, The Moʻolelo Hawaiʻi of David Malo, Ka ʻŌlelo Kumu. Hoʻoponopono ʻia e Jeffrey Lyon. Vol. 1. 
Honolulu, HI: Ka Paʻi Palapala a ke Kulanui o Hawaiʻi a me Ka Paʻi Palapala a ka Hale Hōʻikeʻike o Kamehameha, 
1838, 2020: 139. 
      Samuel Kamakau, "Ka Moolelo Hawaii." Ke Au Okoa, Nowemapa 4, 1869: 1. 
21 ʻIke ʻole ʻia ka mea kākau, "Punohu Uakoko." Ka Leo o ka Lahui, ʻOkakopa 9, 1894: 1. 

Aia ka pono ʻo ka hoʻomaopopo ʻana i ka manawa o nā ʻano ānuenue like ʻole e ʻōʻili ai ma ke 

kuanaʻike o ka Hawaiʻi a me ke kuanaʻike ʻepekema komohana kekahi.  

No nā hōʻailona, nā ʻōuli, a me nā wānana o nā ʻano ānuenue like ʻole 
 
 ʻO kēia pahuhopu, ʻo ia ka hoʻomaopopo ʻana i ka heluna a me ke ʻano o nā hōʻailona, nā 

ʻōuli, a me nā wānana e pili ana i nā ʻano ānuenue like ʻole. Hiki paha ke loaʻa ia mau mea ma 

loko o nā kūmole ʻōlelo Hawaiʻi kahiko, a ma ka naʻau o kekahi mau kūpuna e ola ana i kēia au 

nei. 

No ka ʻike ānuenue Hawaiʻi kuʻuna e pili ana i ka ʻepekema o kēia au hou 
 
 Kaʻaluna nō ka ʻepekema komohana o kēia au hou, a koliʻi nō hoʻi ka ʻike Hawaiʻi 

kuʻuna. Eia naʻe, launa ʻole nō ke akamai o nā kūpuna, a lehulehu nō ko lākou ʻike kuʻuna e 

mālama ʻia nei. No kēia pahuhopu, e hoʻohālikelike ʻia ka ʻike ānuenue Hawaiʻi kuʻuna me ka 

ʻike ʻepekema komohana. 

Ka Waiwai o Kēia Papahana  
 

He aha ka waiwai o kēia noiʻi? E noho ana kākou i kēia au hou, a koliʻi aku nō ka ʻike 

Hawaiʻi, a me ka hoʻohana ʻana i kekahi huaʻōlelo Hawaiʻi kuʻuna, e laʻa nā ʻano ānuenue. 

Mālama ʻia ia mau huaʻōlelo ma o kēia noiʻi, a manaʻolana ʻia, e hoʻohana ʻia paha nā huaʻōlelo 

i nā manawa o kekahi ʻano ānuenue e ʻōʻili ana i ka lewa. Hōʻike ʻia nō ke akamai o nā kūpuna, 

a hōʻike ʻia nō hoʻi ē hiki ke kū like ka ʻike Hawaiʻi kuʻuna me ka ʻike ʻepekema komohana. E 

hōʻike ʻia nō hoʻi ē hiki ke hoʻohana ʻia ka ʻōlelo Hawaiʻi no ka wehewehe ʻana i ka ʻike kuʻuna 

a me ka ʻike ʻepekema o kēia au hou kekahi. No laila, e hōʻeleu paha ka naʻau o nā ʻōpio i ka 

mālama ʻana i ka ʻike Hawaiʻi kuʻuna, a me ka hoʻomaopopo ʻana i ka ʻike ʻepekema ma o ka 

ʻōlelo Hawaiʻi. Malia paha, e lilo kēia palapala noiʻi laeoʻo i kumu ʻike na nā kumu kula, nā mea 

ʻimi noiʻi, a me ka lāhui Hawaiʻi. E hoʻohana ʻia ana nō hoʻi nā hopena o kēia papahana laeoʻo 

no ka hoʻonui ʻana i ke kaha pūnaewele aʻu i hoʻokumu ai i kekahi makahiki aku nei i mea e 

pālahalaha ai nā hua. 

Ke Kiʻina Hana Noiʻi  
 

Aia ka hapa nui o ka ʻike ānuenue kuʻuna ma loko o nā kūmole kahiko, e laʻa nā puke 

wehewehe, nā ʻatikala nūpepa a me nā moʻolelo Hawaiʻi kuʻuna. Eia naʻe, hiki paha ke loaʻa 

kekahi mau ʻike hou i ka naʻau o kekahi mau kūpuna e ola ana, a i loko o kekahi ʻoki leo 

nīnauele kahiko. No laila, eia ke kiʻina hana noiʻi no kēia papahana: 

• E ʻohi ʻia nā huaʻōlelo ānuenue Hawaiʻi mai nā puke wehewehe ʻōlelo Hawaiʻi a pau, a 

waeʻano ʻia ma muli o ko lākou wehewehena.  

• E ʻohi ʻia ke kiʻi ānuenue, a me ka mahuʻi naʻauao, hoʻopili ʻia me ia wehewehena o kēlā 

me kēia ʻano ānuenue. 

• E nīnauele ʻia kekahi mānaleo/kupuna no ko lākou hoʻomaopopo ʻana i:  

o ia mau kiʻi e pili ana i ka wehewehena. 

o nā hōʻailona a i ʻole nā ʻōuli o kekahi ʻano ānuenue. 

o ka manawa a me ka pōʻai lewa o kekahi ʻano ānuenue e ʻōʻili pinepine ai, 

o kekahi moʻolelo ponoʻī e pili ana i ke ānuenue. 

• E huli a loaʻa kekahi ʻatikala nūpepa ʻōlelo Hawaiʻi nona kauwahi ʻike ʻano ānuenue. 

• E hoʻolohe ʻia kekahi ʻoki leo, e laʻa ka papahana lekiō ʻo Ka Leo Hawaʻi, nā nīnauele na 

Kawena Pukui ma ka hale hōʻikeʻike o Kamehameha, a pēlā aku. 

• E heluhelu i kekahi mau moʻolelo Hawaiʻi kuʻuna, a hopu ʻia nā pōʻaiapili o nā ʻano 

ānuenue i ʻōʻili ma loko o ia moʻolelo. 

• E kālailai ʻia ka pōʻaiapili o ke ānuenue i ʻōʻili aʻe ai ma loko o ia mau kūmole.  

Kohu ia kiʻina hana noiʻi i ke kiʻina a Keoni Kelekolio i hoʻohana ai i kāna papahana laeoʻo 

e pili ana i nā waihoʻoluʻu Hawaiʻi.22  Ua hoʻohana ʻia nō hoʻi kekahi mau nīnauele he nui e 

Keiko Kiele Akana Gooch Gonzalez i kāna papahana laeoʻo e pili ana i nā loina kapa inoa 

kanaka Hawaiʻi.23   

Wahi a Wong, ʻaʻole hiki ke loaʻa kekahi kūmole nāna e hōʻike i ke ʻano kiʻina hana noiʻi 

Hawaiʻi pono. Eia kekahi, ʻaʻole kākou e kaupalena ʻia e ke ʻano kiʻina hana noiʻi ʻepekema a ka  

 haole. Hōʻike ʻano ʻia kahi kiʻina ʻokoʻa, ʻo ia hoʻi ke kiʻina hana noiʻi ūlialia pōmaikaʻi. Ma 

kēia ʻano kiʻina, na ka ʻike e hōʻike iā ia iho i ka mea ʻimi noiʻi. ʻAʻole naʻe kaukaʻi kēia ʻano 

kiʻina i ka pōmaikaʻi. He ʻano kiʻina ikaika nō, a aia ka pono ʻo kā ka mea ʻimi noiʻi hana nui i 

mea e hoʻomākaukau ai iā ia iho no ka loaʻa ʻana i ka ʻike.24 No laila, no kēia papahana laeoʻo, e 

hoʻohana ʻia nō hoʻi kēia ʻano kiʻina hana noiʻi ūlialia pōmaikaʻi. Ma o ia ʻano, hiki nō hoʻi ke 

loaʻa ka ʻike ānuenue, a i kēia pōʻaiapili, pono nō ka ʻōlelo noʻeau: Nānā ka maka; hoʻolohe ka 

pepeiao; paʻa ka waha.25 

He Noiʻi Moʻokalaleo 
 
 No kēia papahana laeoʻo, e hoʻohana ʻia ʻelima ʻano kūmole. ʻO ia hoʻi, nā nūpepa ʻōlelo  

 Hawaiʻi, nā moʻolelo/kaʻao Hawaiʻi kuʻuna, nā nīnauele, nā ʻoki leo, a me kekahi mau puke 

Hawaiʻi ʻē aʻe. No kēia noiʻi moʻokalaleo nei, ua ʻohiʻohi ʻia nā huaʻōlelo ānuenue Hawaiʻi ma 

loko o nā puke wehewehe ʻōlelo Hawaiʻi a pau,26 a hōʻimi mua ʻia ka Papakilo Database no ka 

 
22 Keoni Kelekolio, ʻO ka Hiwa, ka Lawa, ka ʻUla: He Noiʻina Waihoʻoluʻu Hawaiʻi. Hilo, HI: Palapala Noiʻi 
Laeoʻo. Ke Kulanui o Hawaiʻi ma Hilo, 2013. 
23 Keiko Kiele Akana Gooch Gonzalez, Nā Loina Kapa Inoa Kanaka Hawaiʻi: Mai Ka Wā Kahiko A Hiki I Ke 
Kenekulia 20. Hilo: Palapala Noiʻi Laeoʻo. Ke Kulanui o Hawaiʻi ma Hilo, 2014. 
24 Laiana Wong, "Hawaiian Methodologies Of Indirection: Poini-Less vs. Pointless." Critical Qualitative Research 
in Second Language Studies: Agency and Advocacy (Information Age Publishing), 2011: 151-170. 
25 Pukui, ʻŌlelo Noʻeau, #2268. 
26 Wehewehe Wikiwiki. Ke Kulanui o Hawaiʻi ma Hilo. n.d. https://hilo.hawaii.edu/wehe/. 

loaʻa ʻana o ka heluna ʻatikala nona kekahi ʻano ānuenue.27 Hiki ke ʻike ʻia nā hopena ma loko o 

ka Pakuhi 2.28 Lehulehu nā ʻatikala nūpepa nona kekahi ʻano ānuenue a he mea ʻano nui ke 

akahana ʻana no ka loaʻa ʻana i nā ʻatikala pili i ke kumuhana o kēia papahana laeoʻo. E heluhelu 

ana i kekahi mau ʻatikala kūpono no kēlā me kēia ʻano ānuenue. 

Ke ʻAno Ānuenue Ka Heluna ʻAtikala 
ma nā Nūpepa ʻŌlelo 

Hawaiʻi 

Ke Ānuenue 1,547 
Ka Mākole 740 

Ka lihi 7,528 

Ka Piʻo ānuenue hapa lua 0 

Ka Piʻo ānuenue  407 

Ka Piʻo ānuenue Pālua (lua) 30 

Ka Piʻo ānuenue pākolu (ʻekolu) 16 

Ka Piʻo ānuenue pāhā (ʻehā) 5 

Ka Piʻo ānuenue pālima (ʻelima) 2 

Ka Piʻo ānuenue pāono (ʻeono) 2 

Ka Piʻo ānuenue pāhiku (ʻehiku) 20 

Ka Piʻo ānuenue pāwalu (ʻewalu) 12 

Ka Piʻo ānuenue pāiwa (ʻeiwa) 0 

Ka Piʻo ānuenue pāʻumi (ʻumi) 6 

Ka Pōʻai ānuenue piha 10 

Ka ʻŌnohi 3,974 

Ka ʻŌnohi Ula 98 

Ka Pūloʻu 225 

Ke Ala muku 42 

Ka Hakahakaea 2 

Ka Uakoko 141 

Ka Lehopulu 0 

Ka Pūnohu 2,153 

Ke Kāhili 1,643 

 
27 OHA. Papakilo Database. OHA. n.d. www.papakilodatabase.com. 
28 Hapapū nā hopena ma loko o kēia pakuhi, ʻo ia hoʻi, ma loko o ka heluna, hiki ke loaʻa nā kiʻi o nā ʻatikala maoli 
a me nā palapala leo o kekahi ʻatikala. Eia naʻe, hiki ke ʻike ʻia ka nui kokekau o nā ʻatikala nona nā ʻano ānuenue 
like ʻole. 

Ka Luahoana 1 

Ka Luakālai 63 

Ka Luakālai lani 4 

Ke Akakū 897 

Ke Koʻiʻula 109 

Ke Ānuenue kau pō 28 

Ka Pō Mākole 7 

Ka Punakea 63 

Ka Waiaānuenue 588 
Pakuhi 2: Nā ʻAno Ānuenue ma loko o nā ʻAtikala Nūpepa 

ʻO kā Nāwahī ʻatikala nūpepa kahi kūmole mua.29 Wehewehe ʻo Nāwahī i kekahi mau 

hōʻailona like ʻole e pili ana i ke ānuenue, e laʻa ke aloha o ke Akua, ka pelika ma waena o ke 

akua Kalikiano me nā poʻe a pau, ko ke Akua mana kupaianaha, a pēlā aku. Wehewehe ʻia 

kekahi mau ʻano ānuenue, e laʻa ka piʻo ānuenue, ka piʻo ānuenue pālua, ka luakālailani (ʻo ia 

hoʻi ka luahoana), ka uakoko, a me ka pō mahina. Hōʻike ʻano ʻia nō hoʻi kekahi ʻike ʻepekema e 

pili ana i ke ānuenue, ʻo ia hoʻi, nā huina ma waena o ka lā me nā piʻo ānuenue pālua (ʻo ia hoʻi, 

42o a me 54.5o), a me ka nui a me ke emi ʻana o ke ānuenue e pili ana i ke kūlana o ka lā. Nui nō 

nā mea waiwai kūpono ma loko o ka ʻatikala no kēia papahana. He kūmole mua ia nāna e 

hoʻolako i kahi kahua no ka hoʻomaopopo ʻana i kekahi mau ʻano ānuenue, a me ka 

hoʻomaopopo ʻana i ka manaʻo o kahi mea ʻimi naʻauao kaulana e pili ana i ke ānuenue. Waiwai 

nō kēia ʻatikala, a e hoʻohana ʻia nā ʻike a pau no kēia papahana laeoʻo. 

He ʻatikala nūpepa ka “Moolelo no ko Hawaii Oihana Kahuna KAPAIA KA OIHANA 

HOOMANA NO KA I'A KU.”30 ʻO nā manaʻo nui, ʻo ka ʻoihana kahuna. ʻO ia hoʻi ke kahuna 

kilokilo, ke kahuna hāhā pāʻaoʻao, a me ke kahuna hoʻounauna. ʻO ia mau ʻoihana kahuna, ʻo ia 

nā mea nāna i unuhi i nā hōʻailona o ka iʻa kū, ka mahina pouli, ka lā pouli, ka hōkū, ka luakālai, 

 
29 Iosepa Nāwahī, "Ke Ānuenue a me Ka Luakalailani." Ka Leo o ka Lāhui, Mei 24, 1893: 2-3. 
30 ʻIke ʻole ʻia ka mea kākau, "Moolelo no ko Hawaii Oihana Kahuna KAPAIA KA OIHANA HOOMANA NO KA 
I'A KU." Ka Hoku o Hawaii, Iulai 8, 1930: 4. 

ka hekili, ka pūnohu, ka ʻōnohi, a me ka uakoko. Wahi a kēia ʻatikala, ʻo ka hōʻailona o ka 

luakālai, he aliʻi make ka hope. ʻO ka pūnohu, inā e kū ka pūnohu i ka moana a i ka ʻāina, he aliʻi 

nui paha. ʻO ka ʻōnohi, he hōʻailona aliʻi. ʻO ka uakoko, he hōʻailona no ka hānau ʻia ʻana o kahi 

aliʻi, ka hiki ʻana mai a kahi aliʻi, a i ʻole ka hala ʻana iho o kahi aliʻi. Na nā kāhuna i unuhi i nā 

hōʻailona o ka lewa no nā aliʻi. Kūpono nō nā māhele o ia ʻatikala e pili ana i ka luakālai, ka 

pūnohu, ka ʻōnohi, a me ka uakoko. He kūmole waiwai kēia ʻatikala no ka hoʻomaopopo ʻana i 

ke kuanaʻike o ke kahuna a me ko lākou manaʻo e pili ana i ka ʻōʻili ʻana o ia mau ʻano ānuenue.  

ʻO ka ʻatikala nūpepa ʻo “Punohu Uakoko”, pōkole nō ia, a he pili i kekahi pūnohu uakoko i 

ʻike ʻia i ke kakahiaka nui ma kahi e kokoke ana i Kahauiki a me Moanalua.31 Wahi a ka mea 

kākau, ua ʻōʻili kahi ānuenue nui e piʻo pono iho ana ma luna pono o ia pūnohu uakoko. He mea 

kakaʻikahi a kupaianaha kēia, no ka mea, wahi a ka ʻepekema komohana, inā ʻaʻole ia he 

ānuenue piʻo pālua kēia, ʻaʻole hiki ke ʻike ʻia kēia hanana. Malia paha, he ānuenue piʻo pālua ke 

ānuenue o ka mea kākau i ʻike ai. Akā, malia paha, he laʻana kēia hanana o ka ʻōʻili ʻana o 

kekahi ʻano ānuenue ma muli o ka mana nui o ke akua, a ʻaʻole ma muli o ke anahonua a ka 

ʻepekema komohana e hilinaʻi iho ai. I loko nō o ka pōkole o kēia ʻatikala, he mea ʻano nui no ka 

hoʻohālikelike ʻana i ke kuanaʻike Hawaiʻi me ke kuanaʻike ʻepekema e pili ana i ka ʻōʻili ʻana o 

nā ʻano ānuenue. 

Ua kākau ʻia ka ʻatikala nūpepa ʻo “La Hanau o ka Moi” no ka hōʻike ʻano ʻana i ka 

hoʻohanohano ʻana i ko Kamehameha V lā hānau ma “ka malu ulu a lele” (he inoa kahiko no ka 

moku ʻo Lāhainā, Maui).32 Ua hōʻike ʻano ʻia nō hoʻi ka lā o ko ka mōʻi hānau ʻia ʻana, he lā 

kupaianaha. Wahi a ka mea kākau, “..., ua inoino ka moana, ua kahukoi na ale, ua paio na 

 
31 ʻIke ʻole ʻia ka mea kākau, "Punohu Uakoko." Ka Leo o ka Lahui, ʻOkakopa 9, 1894: 1. 
32 Niniuikawai, "La Hanau o ka Moi." Ke Au Okoa, Kēkēmapa 24, 1866: 4. 

makani, ua hui na welau o ka honua, ua kapio na anuenue, ua kui ka hekili, ua nakolo na hekili 

pamalo, ua olapa ka uila,...” Wahi nō hoʻi āna, “,...hoi ae la na ao a kona wahi mau, o ke anuenue 

a kona wahi mau,...” Nui paha nā hōʻailona e kupu i ka manawa o ka mau ʻana a me ka hānau ʻia 

ʻana o kekahi aliʻi nui. Kūpono nō kēia ʻatikala no kaʻu papahana laeoʻo i mea e wehewehe ai i 

ia mau hōʻailona e pili ana i ia ānuenue. 

Ma ka hōʻike lekiō ʻo Ka Leo Hawaiʻi i ka makahiki 1974, ua haʻi ʻia kekahi moʻolelo e 

Alice Sharden.33 Ua haʻi ʻia kēia moʻolelo iā ia e kona makuahine e pili ana i ka hoʻolewa o kona 

kupunakāne (ʻo ia hoʻi ko Alice Sharden kupunakāne kuakahi). He kanaka ʻano nui ke 

kupunakāne kuakahi ona, koʻikoʻi nō ʻo ia i kona mau lā. Ma hope o kona hala ʻana iho i wahī 

ʻia iho ai ke kupapaʻu ma loko o kekahi kapa. Wahī ʻia a paʻa, a hoʻomoe ʻia i loko o kona waʻa. 

ʻAuamo ʻia ia waʻa nona ke kupapaʻu a hiki i kahi ana i uka (ma ka mokupuni o Hawaiʻi) a kanu 

ʻia ihola ma loko o ia ana. Lawelawe ʻia ka hoʻolewa, ʻo ka hoʻomaka ihola nō ia o ka ʻohana e 

hoʻi ma lalo iho. ʻOiai lākou e hele wāwae ana, hoʻomaka ka ua i mua o lākou, ʻo ia hoʻi ka ua 

koko. Ua huli kahi mau poʻe e nānā ma hope, a ʻike ʻia nō kā ia waʻa e lewa ana i ka lewa, a e 

hāpai ʻia ana ke kino a me ka mana o ke kupunakāne kuakahi i luna pono o ka lua pele. E lawe 

ʻia ana kēlā waʻa ma luna o kahi ānuenue. Piʻo ke ānuenue mai ke ana a i loko o ka lua pele. Ua 

hoʻoiho ʻia ia waʻa a komo i loko o ka lua pele. No ka ʻohana Pele ke kupunakāne kuakahi a ua 

ʻōlelo ʻia aku e ia mau poʻe, e hoʻihoʻi ʻia ana ʻo ia i kona wahi pono. Hōʻike ia moʻolelo i kahi 

hana o ke ānuenue, ʻo ia hoʻi, he ala hoʻi mai. He mea kūpono nō nā manaʻo i loko o kēia 

moʻolelo no kēia papahana laeoʻo. Ua haʻi ʻia kahi hōʻailona a hana o ka uakoko a me ka piʻo 

ānuenue. 

 
33 Alice Sharden, nīnauele na Larry Kimura, "HV24.58A1 (kelepona kūloko)." Ka Leo Hawaiʻi. Lekiō KCCN, 
(Malaki 10, 1974). 

Ma hope o kā nā mikionele kalikiano hōʻea ʻana i Hawaiʻi i ka makahiki 1820, unuhi ʻia 

auaneʻi ka paipala i ka ʻōlelo Hawaiʻi e lākou me nā Hawaiʻi (i ka makahiki 1839). Hiki ke ʻike 

ʻia ka hoʻohuli manaʻo a nā mikionali i ka wehewehe ʻana o lākou e pili ana i ke ānuenue. Ua 

haʻi kahi ʻatikala nūpepa i ka wai hālana nunui i ka wā o Noa.34 ʻO Noa kekahi meʻe i ka Paipala. 

ʻO ka wai hālana nunui, ua kapa ʻia nō hoʻi ke kaiakahinalii, no ka mea, aia he wai hālana i ka 

wā o kahi aliʻi Hawaiʻi, ʻo ia hoʻi ʻo Kaiakahinalii. Ma hope o ka hālana, i ka manawa o Noa mā 

i puka aku ai mai ka halelana, ua makaʻu paha nā kānaka i ka luku hou ʻia o nā mea ola a pau ma 

muli o kekahi hālana hou. No laila, hoʻopaʻa maila ke akua i kahi pelika me Noa a me kāna mau 

mamo, ʻo ia hoʻi, ʻaʻole e luku hou ʻia nā mea ola i ka wai o ke kaiakahinalii. Ua kau maila ke 

akua i ke ānuenue i ka lewa ma ke ʻano he hōʻailona no ia pelika. Kūpono nō kēia ʻatikala, no ka 

mea, hōʻike ʻia ke kuanaʻike o nā kalikiano e pili ana i ke ānuenue.  

I ka makahiki 1972, ua paʻi ʻia kekahi puke i kapa ʻia ʻo Nānā i ke kumu.35 He puke kēia ma 

ka namu haole, akā, hiki ke loaʻa ko nā mea kākau manaʻo e pili ana i ke ānuenue, ʻo ia hoʻi, 

kauwahi hōʻailona o ke ānuenue e ʻōʻili ma mua o ka mea nānā. Wahi a nā mea kākau, kaukaʻi 

ka hōʻailona o ke ānuenue ma ka unuhi ʻana a ka mea nānā. I kekahi manawa, he hōʻailona 

pōmaikaʻi a i ʻole he hōʻailona ʻino ke ānuenue. ʻAʻole e wehewehe ʻia ia ʻano ānuenue ma loko 

o kēia māhele o ka puke, no laila, malia paha, e ʻōlelo ana lākou e pili ana i ka piʻo ānuenue piha. 

He kūmole ʻano nui kēia puke no ka hoʻomaopopo ʻana i kekahi hōʻailona ānuenue ma ke 

kuanaʻike o nā mea kākau i ka manawa a ia puke i paʻi ʻia ai, ʻo ia hoʻi, ʻo ka Hawaiian 

Renaissance. E hoʻohana ʻia ana kēia kūmole i kēia papahana noiʻi laeoʻo i mea e hōʻike ʻano ai i 

kekahi hōʻailona o ke ānuenue piha ma ke kuanaʻike o ka makaʻāinana. 

 
34 ʻIke ʻole ʻia ka mea kākau, "Ke Anuenue." Ke Alaula, Kepakemapa 1, 1869: 23. 
35 M.K. Pukui, E.W. Haertig, C.A. Lee, Nānā i ke Kumu. Vol. 1. 2 vols. Honolulu: Hui Hānai, 1972, 55. 

Ma loko o kā Malo puke kaulana ʻo The Moʻolelo Hawaiʻi of David Malo, Ka ʻŌlelo Kumu,  

wehewehe ʻia ke kūkulu ʻia ʻana o ka lewa i kekahi mau māhele, kapa ʻia nā pōʻai lewa.36 Wahi 

a Malo, aia he ʻehā pōʻai lewa ma waena o ka paʻa i luna (ka wēkiu loa o ka lewa) me ka paʻa i 

lalo (ka honua), penei: ka lewalani, ka lewanuʻu, ka lewalanilewa, a me ka lewahoʻomakua. 

Wehewehe ʻia nō hoʻi nā kahiki o ka lā ma loko o kā Malo puke. No kēia papahana laeoʻo, e 

hoʻohālikelike ʻia ko Malo manaʻo me ko Kamakau manaʻo e pili ana i ke kūlulu ʻana i ka lewa.  

ʻO ke kaʻao o Lāʻieikawai, ua paʻi mua ʻia kēia kaʻao kaulana ma ke ʻano he puke heluhelu i 

ka makahiki 1863.37 He kanahākumamākolu wale nō makahiki ma hope o ka hōʻea ʻana o nā 

mikionele kalikiano ma Hawaiʻi nei. Ua hānau ʻia ʻo Lāʻieikawai lāua ʻo Lāʻielohelohe ma Lāʻie, 

Oʻahu. Ua kaʻawale a hūnā ʻia lāua ma muli o ka makemake o ko lāua makuakāne i kahi 

keikikāne. Ua hūnā ʻia ʻo Lāʻieikawai ma loko o kekahi ana. Ma muli o kona ʻano he aliʻi, ʻōʻili 

mau nō kahi ānuenue ma luna o ia ana. Ma loko o ka pōʻaiapili o kēia kaʻao, ʻōʻili ʻelima ʻano 

ānuenue like ʻole nona nā hōʻailona he ʻumi. Kūpono pololei nō kēia ʻikepili no kēia papahana 

laeoʻo. 

He kūmole waiwai nō ʻo Lāʻieikawai, ʻo ia kahi o nā moʻolelo e kālaikai ʻia ai no kēia 

papahana. No ke kālailai ʻana i nā ʻano ānuenue, ʻaʻole lawa hoʻokahi a ʻelua paha moʻolelo 

kuʻuna. ʻOkoʻa paha kēlā me kēia ʻano ānuenue a me ko lākou hōʻailona i loko o nā moʻolelo. 

No laila no kēia papahana laeoʻo, eia nā moʻolelo ʻē aʻe e kālailai ʻia: Ka Moʻolelo Hiwahiwa o 

Kawelo na Hoʻoulumāhiehie,38 Ka Moʻolelo o Hiʻiakaikapoliopele na Hoʻoulumāhiehie,39 He 

 
36 Malo, The Moʻolelo Hawaiʻi. 
37 S.N. Haleʻole, Ke Kaʻao o Lāʻieikawai. Hilo, HI: Hale Kuamoʻo, 1863, 2001. 
38 Hoʻoulumāhiehie, Ka Moʻolelo Hiwahiwa o Kawelo. Hoʻoponopono ʻia e Hiapo Perreira. Honolulu, HI: Ka Paʻi 
Palapala a ka Hale Hōʻikeʻike o Kamehameha, 1910, 2009. 
39 Hoʻoulumāhiehie, Ka Moʻolelo o Hiʻiakaikapoliopele. Hoʻoponopono ʻia e Puakea Nogelmeier. Honolulu, HI: 
Awaiaulu, 1906,2006. 

Moolelo Kaao no Keaomelemele na Moses Manu,40 He Moʻolelo No ʻAukelenuiaikū na 

Fornander,41 Ka moʻokaʻao Hawaiʻi no Kahalaopuna na Buda,42 Ka Moolelo o Umi a Liloa na 

Kamakau,43 He Moʻolelo Kaʻao no Kekūhaupiʻo na Desha.44 

Ua kākau ʻia ka pūkaʻina ʻatikala nūpepa ʻo “Moolelo Hawaii Kahiko” e Poepoe, a paʻi ʻia 

aʻe mai ka lā 29 Ianuali a i ka lā 29 Nowemapa i ka makahiki 1906. Ma loko o ia mau pukana, 

aia he ʻekolu kumuhana nui a Poepoe i wehewehe aku ai, penei: 1. Ko nā poʻe kahiko mau 

manaʻo no ka loaʻa ʻana o ka ʻāina ma Hawaiʻi nei. 2. Ka laupaʻi ʻana o ke kanaka ma kēia mau 

mokupuni. 3. Nā ʻoihana lapaʻau, ʻoihana kaua, kilo hōkū, kilokilo hale a pēlā wale aku. He 

kakaʻina ka ʻatikala o ka lā 15 o Kepakemapa,45 a hoʻopuka ʻia he wahi moʻolelo no 

Makuakaumana, he kāula, a he kilo nō hoʻi. E noho ana ʻo Makuakaumana ma Hauʻula, Oʻahu, a 

ua pae kahi koholā nunui ma laila. He ʻelele ia koholā maiā Paʻao, he aliʻi e noho ana ma 

Hawaiʻi. Ua hoʻomākaukau ʻia ka ʻawa, a pule ʻo Makuakaumana. I loa nō a pau ka pule ʻana, e 

kū ana kahi pūnohu i Hawaiʻi, a e kū ana nō hoʻi kahi pūnohu i Tahiti, a piʻo ka lihilihi o ke 

ānuenue ma luna o kā Makuakaumana ʻapu ʻawa. He hōʻailona nō ia mau ʻano ānuenue no ka 

hoʻi ʻana mai o Paʻao lāua ʻo Makuakaumana i Tahiti. He kūmole kūpono kēia moʻolelo no kēia 

papahana laeoʻo, no ka mea, hōʻike ʻia kahi hōʻailona a me ka manawa o ka pūnohu e ʻōʻili ai. 

Ua paʻi ʻia ka moʻo pukana a Waiamau mai ka lā 12 Ianuali a i ka lā 23 Kēkēmapa i ka 

makahiki 1865. Ma loko o ka ʻatikala o ka lā 16 o Kepakemapa, wehewehe ʻia nā ʻoihana 

hoʻomana a me ke kilokilo ʻana i ka hoʻomākaukau ʻana e holo lōʻihi ma ka moana, e like me ka 

 
40 Moses Manu, He Moolelo Kaao no Keaomelemele. Honolulu: Ka Paʻi Palapala a ka Hale Hōʻikeʻike o 
Kamehameha, 1885, 2002. 
41 Abraham Fornader, He Moʻolelo No ʻAukelenuiaikū. Hilo, HI: Ka Hale Kuamoʻo, 1916, 2014. 
42 Buda, "Mookaao Hawaii No Kahalaopuna o Ke Awawa o Ke Anuenue." In Lehua ʻĀhihi, by ʻAhahui ʻōlelo 
Hawaiʻi. 83-121. Hilo, HI: Ka Hale Kuamoʻo, 1904, 1997. 
43 S.M. Kamakau, "Ka Moolelo o Umi a Liloa." Ke Au Okoa, Novemapa 3 - Kēkēmapa 22 1870. 
44 Stephen Langhern Desha, He Moʻolelo Kaʻao no Kekūhaupiʻo. Hilo, HI: Hale Kuamoʻo, 1924,1996. 
45 J.M. Poepoe, "Moolelo Hawaii Kahiko." Ka Naʻi Aupuni, Kepakemapa 15, 1906: 1. 

holo ʻana mai Hawaiʻi a i Oʻahu, a Kauaʻi paha.46 Wehewehe ʻia ka hana i ke ahiahi ma mua o 

ka haʻalele ʻana, penei; e mama ka ʻawa, kālua ka puaʻa, wali ka ʻawa, a pēlā aku. Ma hope o ia 

hana, ʻo ka pule aʻela nō ia o ke kahuna i ke akua o ka poʻe waʻa. Inā ʻike aku ke kahuna i kahi 

ānuenue a i ʻole kahi pūnohu e kū ana ma mua o ka waʻa, a laila, ʻaʻole e pono ka holo ʻana, o 

make auaneʻi ma ka moana. Inā ʻike aku ke kahuna i kahi pūnohu e kū ana a i ʻole kahi ānuenue 

e piʻo ana ma hope o ka waʻa, a laila, maikaʻi ka holo ʻana. Waiwai nō ka ʻike ma loko o kēia 

pukana no kēia papahana laeoʻo. Hōʻike ʻia ka hoʻohana ʻia ʻana o kā ke kahuna ʻike e pili ana 

kekahi ʻano ānuenue.   

Ua paʻi ʻia kahi ʻatikala i ʻekolu lā ma hope o ka hoʻihoʻi ʻia ʻana mai o ke kupapaʻu o 

Kalākaua i Honolulu.47 Ua hala ʻo Kalākaua i ke ala koʻiʻula a Kāne i 20 Ianuali, 1891 ma 

Kapalakiko. Hōʻike ʻano kēia ʻatikala i ka piʻo ʻana o kahi ānuenue mai ka wā i hōʻea mai ai ka 

moku nona ko Kalākaua kupapaʻu i ke awa o Honolulu a hiki i ka hāpai ʻia ʻana o ia kupapaʻu i 

ka ʻīpuka o ka pā aliʻi ʻIolani. ʻO ka piʻo aʻela nō ia o kekahi ānuenue pālua ma luna pono o ka 

hale aliʻi. E piʻo ana ia ānuenue pālua a hiki i ka pōʻeleʻele. He mea kupaianaha ia mau ānuenue, 

a he laʻana kēia ē he hōʻailona ke ānuenue a me ke ānuenue pālua o ke kū mai o kekahi aliʻi. 

Kūpono nō kēia kūmole i kēia papahana laeoʻo no ka hōʻike ʻana i ke ʻano nui o ia mau ʻano 

ānuenue.  

He maliu ʻana ʻano nui ka wae ʻana i kūmole kūpono, a e apo i kekahi manawa laulā no ka 

hoʻomaopopo ʻana i ka manaʻo o kekahi mau mea kākau like ʻole e pili ana i nā ʻano ānuenue i 

ka manawa o ko lākou ola. ʻO nā kūmole i wehewehe ʻia ma luna aʻe nei, paʻi ʻia mai ka 

makahiki 1838 (kā Malo) a i ka makahiki 1972 (kā Pukui), he 134 makahiki ka paukū manawa. 

 
46 J. Waiamau, "Ka Hoomana Kahiko." Ka Nupepa Kuokoa, Kepakemapa 16, 1865: 2. 
47 ʻIke ʻole ʻia ka mea kākau, "Ka Pio Oiaio." Ka Leo o ka Lahui, Pepeluali 2, 1891: 2. 
 



Hoaloha Westcott 
Kau Kupulau 2023 
 

 21 

No kēia papahana noiʻi laeoʻo, hoʻomau ʻia nō ka noiʻi moʻokalaleo i mea e ʻohiʻohi ai i kekahi 

kūmole hou.  

Ka Papa Kuhikuhi Pepa Noiʻi Laeoʻo Kāmua 
 

Eia kekahi kāmua o ka Papa Kuhikuhi Pepa Noiʻi Laeoʻo a me kekahi wahi wehewehena 

o nā mokuna. 

MOKUNA 1. KA ʻŌLELO HOʻOLAUNA 
1.1 Ka Mole O Kēia Papahana 
1.2 He Mau Waeʻana Huaʻōlelo 
1.3 Nā Nīnau Noiʻi A Me Nā Pahuhopu Noiʻi 
1.4 No Ke Kiʻina Hana Noiʻi 
1.5 He Mau Kuanaʻike ʻAno Nui 

MOKUNA 2 NĀ ʻANO ĀNUENUE: Ma loko o kēia mokuna ka wehewehena i nā huaʻōlelo 
laulā no ke ānuenue, kekahi kālailai o nā wehewehe ʻana ma loko o nā puke 
wehewehe no nā ʻano ānuenue, he hoʻomāhele ʻana i nā ʻano ānuenue like ʻole 
ma loko o kekahi mau waeʻano.  

MOKUNA 3 KE KŪKULU O KA LANI 
3.1 Nā Māhele Naʻauao Hawaiʻi He ʻekolu 
3.4 Ka Papahulilani 

3.4.1 Nā Pōʻai O Ka Lewa 
3.4.2 He Mau Pōʻai Lewa ʻokoʻa 
3.4.3 Nā Kahiki O Ka Lā 
3.4.4 Ka Pilina O Nā Pōʻai Lewa Me Nā Kahiki O Ka Lā 
3.4.5 Nā Pōʻai Lewa O Kekahi ʻano Ānuenue E ʻōʻili Ai 

MOKUNA 4 NĀ HOPENA KĀLAILAI: E hoʻopuka ana ka ʻikepili no kēlā me kēia ʻano 
ānuenue ma loko o nā paukū o kēia mokuna. E laʻa nā hiʻohiʻona, nā hōʻailona, 
nā pōʻai lewa e ʻōʻili ai, nā manawa e ʻōʻili ai, he hoʻohālikelike ai me ka 
ʻepekema, nā ʻōlelo noʻeau e pili ana i ke ʻano ānuenue. 

4.1 Nā Piʻo Ānuenue 
4.1.1 Ka Piʻo Ānuenue Piha 
4.1.2 Ka Piʻo Ānuenue Hapa Lua 
4.1.3 Ka Piʻo Ānuenue Pālua 
4.1.4 Ka Piʻo Ānuenue Pākolu: 
4.1.5 Ka Pōʻai Ānuenue Piha 

4.2 Nā Hunahuna Ānuenue 
4.2.1 Ka ʻŌnohi 

4.2.2 Ka ʻŌnohi ʻUla 
4.2.3 Ka Pūloʻu 
4.2.4 Ka Poʻo Muku/Ala Muku 

4.3 Ke Ānuenue ʻAno ʻŌmaʻomaʻo 
4.3.1 Ka Hakahakaea 

4.4 Ke Ānuenue Honua Pili Pū 
4.4.1 Ka Uakoko 
4.4.2 Ka Pūnohu 
4.4.3 Ka Lehopulu 

        4.5 Ke Ānuenue Kia Kū 
4.5.1 Ke Kāhili 

4.6 Ke Ānuenue A Puni Ka Lā A I ʻole Ka Mahina 
4.6.1 Ka Luahoana: 

4.6.2 Ka Luakālai: 
4.6.3 Ka Luakālailani: 

4.7 Ke Ānuenue ʻOhuʻohu 
4.7.1 Ke Koʻiʻula 

4.8 Nā Ānuenue Mahina 
4.8.1 Ke Ānuenue Kau Pō 

4.8.2 Ka Pō Mākole 
4.9 Ke Ānuenue ʻĀweʻaweʻa 

4.9.1 Ka Punakea 
4.9.2 Ke Akakū 
4.10 Ka Waiānuenue 

MOKUNA 5 KA PANINA: E Hōʻike hoʻopōkole ʻia nā pahuhopu, nā hopena, a me ka waiwai 
o kēia papahana. 

  

Ka Papa Kūmole 

—. "Punohu Uakoko." Ka Leo o ka Lahui, ʻOkakopa 9, 1894: 1. 

